
SIDANG JEMAAH YANG DIRAHMATI ALLAH,
Marilah kita bertakwa kepada Allah SWT dengan melaksanakan segala perintah-Nya dan

menjauhi segala larangan-Nya. Mudah-mudahan kehidupan kita dinaungi rahmat dan

kasih sayang Allah SWT di dunia dan di akhirat. Pada hari ini, marilah kita menghayati
khutbah yang bertajuk: “Semangat Fastabiqul Khairat”.

Saya ingin mengingatkan agar kita terus melakukan kawalan kendiri dengan sebaiknya
bagi mengelakkan terdedah kepada bahaya wabak penyakit kerana mencegah itu lebih
baik daripada mengubati. Saya juga ingin menyeru kepada seluruh umat Islam, marilah
sama-sama kita mengimarahkan masjid pada setiap waktu agar kita mendapat petunjuk
dari-Nya. Firman Allah SWT:

Maksudnya: “Hanyasanya yang layak memakmurkan (menghidupkan) masjid-masjid
Allah itu ialah orang-orang yang beriman kepada Allah dan hari akhirat serta mendirikan
sembahyang dan menunaikan zakat dan tidak takut melainkan kepada Allah, (dengan
adanya sifat-sifat yang tersebut) maka diharapkan mereka menjadi dari golongan yang

mendapat petunjuk”. (Surah al-Taubah ayat 18)

SIDANG JEMAAH YANG DIRAHMATI ALLAH SEKALIAN,

Tahun 2021, merupakan tahun yang mencabar bagi negara kita dengan pelbagai ujian
oleh Allah SWT seperti ujian Covid-19, ribut, tanah runtuh dan terbaru banjir besar yang
berlaku di Selangor, Kuala Lumpur dan kini melanda pantai timur khususnya beberapa
daerah di Pahang. Sememangnya musibah-musibah ini telah menyebabkan berlaku
banyak kerosakan dan kehilangan harta benda bahkan turut membawa kepada
kehilangan nyawa anggota keluarga yang tersayang. Berdasarkan statistik yang
dikeluarkan oleh Agensi Pengurusan Bencana Negara Jabatan Perdana Menteri,
sebanyak 423 pusat pemindahan mangsa banijir telah dibuka di seluruh negara melibatkan
7 buah negeri dan 24 buah daerah yang menempatkan seramai kira-kira 68,285 orang

mangsa sehingga 23 Disember 2021.

Pelbagai ulasan dan analisis dibuat dari sudut taburan hujan, perubahan iklim, sistem
perparitan dan sebagainya, namun sebagai seorang Muslim yang beriman kepada Allah

SWT dan Rasul-Nya, kita mesti yakin dan percaya bahawa setiap yang berlaku, sama ada

baik atau buruk, semuanya berlaku dengan izin Allah SWT sebagaimana yang terkandung

dalam Surah al-Taghabun ayat 11:
e st Jho T 4 s L 0o 5 T 03 Y

Maksudnya: “Tidak ada sesuatu musibah yang menimpa (seseorang), kecuali dengan
izin Allah; dan barangsiapa beriman kepada Allah, nescaya Allah akan memberi petunjuk
kepada hatinya. Dan Allah Maha Mengetahui segala sesuatu”.

SIDANG JEMAAH YANG DIRAHMATI ALLAH

Apabila kita mengamati hikmah yang terselindung di sebalik ujian ini, seumpama Allah
SWT sedang mengotakan janji-Nya seperti dalam al-Quran dari Surah al-Bagarah ayat
155:

Maksudnya: “Demi sesungguhnya! Kami akan menguji kamu dengan sedikit perasaan
takut dan kelaparan, dan kekurangan dari harta benda dan jiwa serta hasil tanaman. Dan

berilah khabar gembira kepada orang-orang yang sabar”.

Syeikh Abu Bakar al-Jazairi menyebut dalam Kitab Aisar al-Tafasir, Allah SWT pasti
menguji hamba-hamba-Nya agar terlihat jelas siapa yang syukur dan siapa yang kufur,
siapa yang sabar dan siapa yang mengeluh. Ini merupakan sunnatullah yang berlaku pada
hamba-hamba-Nya. Kepada mereka yang ditimpa ujian, bersabarlah dan bertakwalah.
Yakin dan percaya, Allah SWT akan membalasnya dengan mencurahkan rahmat-Nya
serta pahala berlipat kali ganda. Kepada mereka yang tidak diuji dengan ujian, inilah

masanya untuk melaksanakan “fastabiqul khairat”.

Allah SWT berfirman dalam Surah al-Bagarah ayat 148:

Maksudnya: “Dan bagi tiap-tiap umat ada arah (kiblathnya sendiri) yang mereka
menghadap ke arahnya (ketika solat). Oleh itu, berlumba-lumbalah kamu mengerjakan
kebaikan kerana di mana sahaja kamu berada pasti Allah akan menghimpunkan kamu
semua (pada Hari Kiamat untuk menerima balasan). Sesungguhnya Allah Maha Berkuasa

atas tiap-tiap sesuatu”.

Berlumba-lumba dalam membuat kebaikan bererti mentaati dan patuh menjalankan
perintah Allah SWT serta menjauhi larangan-Nya. Yakinlah, setiap perbuatan sama ada
baik atau jahat, walau sekecil mana pun, pasti akan mendapat balasan yang adil dan
setimpal. Mungkin timbul persoalan, mengapa kita mesti menyegerakan amal kebaikan,

atau yang kita sebut, “fastabiqul khairat™?

Sedarlah, waktu yang kita miliki tidak akan kembali. Apa yang akan terjadi kemudian atau
hari esok, kita tidak tahu. Sedangkan semalam mahupun hari-hari yang telah berlalu,
bukan lagi milik kita. Hari-hari itu tidak akan kembali lagi. Yang ada hanya hari ini. Maka

segeralah beramal, fastabiqul khairat!

SIDANG JEMAAH YANG DIRAHMATI ALLAH,

Atas semangat (Qg}g.“:J\j }J\ ‘}6 \jjj\.;jj) laitu bertolong-tolong dalam perkara kebaikan,

Alhamdulillah, kerajaan menyedari denyut nadi rakyat telah menyediakan peruntukan
sebanyak 1.4 bilion ringgit untuk membantu mereka yang terkesan dengan musibah banijir
ini. Bantuan-bantuan ini bukan sahaja dalam bentuk wang tunai tetapi juga dalam bentuk
baucar, rebat dan inisiatif-inisiatif lain seperti BSN, TNB, NADMA, syarikat kereta,
GLC/GLIC dan sebagainya.

Selain itu, bantuan pasca banjir kepada kerajaan negeri meliputi pelaksanaan kerja-kerja
pembaikan dan pembersihan rumah penduduk dan fasiliti awam yang rosak. Sebanyak
50 juta ringgit juga turut diberikan khusus kepada kerajaan Selangor dan Pahang yang
teruk terkesan dengan banijir besar tahun ini. Kita semua rakyat Malaysia ibarat aur dan
Inilah semangat Keluarga Malaysia yang perlu kita hayati dengan penuh keinsafan dan

penghayatan.

SIDANG JEMAAH YANG DIRAHMATI ALLAH,

Mengakhiri khutbah pada hari ini, saya ingin mengajak sidang jemaah sekalian, untuk
sama-sama kita bermuhasabah setiap amalan yang telah kita lakukan sepanjang tahun
2021 serta menginsafi atas segala ujian dan ketentuan yang Allah SWT berikan kepada
kita semua. Marilah kita sama-sama insaf, sedar dan kembali kepada Allah SWT, Tuhan

yang Maha Berkuasa dan Maha Mengasihani.

Justeru, pada malam ini di peringkat persekutuan akan diadakan Solat Hajat dan
Malaysia Berzikir Ambang Tahun 2022 bersama YAB Perdana Menteri di Masjid
Putra, Putrajaya bermula jam 7.00 malam. Majlis solat hajat dan Malaysia berzikir ini
juga turut diadakan serentak di Masjid-Masjid seluruh negara. Oleh itu, saya ingin
mengajak para jemaah untuk datang mengimarahkan majlis ini bagi memohon doa
kepada Allah SWT agar dijauhkan negara kita dari segala bala bencana dan memulihkan

ekonomi negara kita bagi memberi manfaat kepada seluruh keluarga Malaysia.
Sebagai rumusan, saya ingin menyimpulkan khutbah kepada tiga intipati;

Pertama: Setiap apa yang berlaku sama ada baik atau buruk adalah ketentuan Allah SWT
dan manusia perlu sabar dan redha atas ujian-Nya.

Kedua: Semarakkan semangat fastabiqul khairat dalam kehidupan untuk membantu
sesiapa sahaja yang terkesan dengan ujian.

Ketiga: Sentiasa berdoa kepada Allah SWT atas apa jua musibah yang menimpa kerana

Allah Maha Berkuasa atas tiap-tiap sesuatu.

Firman Allah SWT:

Maksudnya: “Dan (Tuhan berfirman lagi): Sekiranya penduduk negeri itu, beriman serta
bertakwa, tentulah Kami akan membuka kepada mereka (pintu pengurniaan) yang

melimpah-limpah berkatnya, dari langit dan bumi. Tetapi mereka mendustakan (Rasul

Kami), lalu Kami timpakan mereka dengan azab seksa disebabkan apa yang mereka telah

usahakan.”. (Surah al-A’raf ayat 96)

KHUTBAH KEDUA

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Maha Berkuasa atas tiap-tiap sesuatu. Kami hamba-Mu yang lemah, merayu kepada-Mu
agar Engkau ampunkan segala dosa yang telah kami lakukan selama ini. Hindarkanlah
kami dari sebarang bala bencana, waba' penyakit, perbuatan-perbuatan keji dan munkar,
sama ada yang zahir mahupun yang batin. Hanya kepada-Mu jua Ya Allah, tempat kami
mengadu dan memohon pertolongan.

Ya Allah! Satukanlah kami atas agama-Mu dan hindarkan kami dari perselisihan yang
berpanjangan. Jadikanlah kami dan keturunan kami orang-orang yang istigamah
mendirikan solat secara berjemaah serta tekun mengimarahkan masjid. Sesungguhnya
hanya kepada-Mu jua Ya AIIah doa kami mohon diperkenan dan dlterlma

